
Համառոտ

Թեյշեբաինիի վերոհիշյալ որմնանկարի գեղարվեստական հորին- 
վածքում ներկայացված սկավառակը ներկայացնում է Հայկական լեռ- 
նաշխարհում ձևավորված և դարերի ընթացքում ոճական փոփոխության 
ենթարկված արևապատկեր, որի զբաղեցրած կենտրոնական դիրքը 
կապված է հին ժամանակներում մարդկանց պատկերացումներում 
արևին վերագրվող արարչական զորության հետ՝ որպես զարթոնքի 
ու պտղաբերության գլխավոր ուժ: Արվեստի ու կրոնական հնագույն 
պատկերացումների փոխադարձ կապն ակնառու է պատկերագրական 
ընդհանուր արտահայտչամիջոցներում, քանզի միշտ արվեստն ու կրոնը 
առնչվելով մարդու հոգևոր կյանքին, պատկերագրական լեզվով են 
մեկնաբանում մարդկային գոյության նպատակներն ու իմաստը1: Այս 
բոլոր զուգահեռների համադրումը և որմնանկարչական պահպանված 
բեկորների ուսումնասիրությունը թույլ է տալիս ենթադրել, որ Վանի 
թագավորության պատկերագրությունը ձևավորվել է հնագույն 
պատկերացումների և ձևամտածողության զարգացման արդյունքում, 
քանի որ արվեստը գենետիկորեն և պատմականորեն ձևավորվում է 
աշխարհընկալման կրոնական մտածելակերպի և պատկերացումների 
միահյուսման արդյունքում, և այս առիթով իզուր չէ մեջբերել Մ.Դվորժակի 
այն խոսքը, որ «արվեստը սուբյեկտիվ կրոնական ապրումների անմի-
ջական օրգանն է»2:

Բանալի բառեր. Թեյշեբաինի, որմնանկար, սկավառակ, արև, պատկեր:

1 Е.Яковлев, Искусство и мировые религии, Москва, 1977, стр.7.

2 М.Дворжак, Очерки по искусству средневековья, Москва, 1934, стр. 9.

Վանի թագավորության մոնումենտալ ճարտարապետության 
ներքին հարդարանքում որմնանկարչական արվեստի առկայությունն 
առաջին անգամ փաստագրվել է 1949 թվականին, Հրազդան գետի 
(Իլդարունի) ձախ ափին մ.թ.ա. 7-րդ դարի առաջին քառորդում Ռուսա 
II արքայի կառուցած Թեյշեբաինի (Կարմիր բլուր) քաղաք-ամրոցի 
պեղումների արդյունքում: Որմնանկարչության հետքերը արձանագրվել 
են միջնաբերդի հյուսիսային հատվածի 25 համարի կարասային 
սենյակի տարբեր մասերում: Միջնամասային երեք սյուներով1 
կառուցված սրահի պեղումները սկսվել են 1948 թվականին2: Ըստ Բ. 
Պիոտրովսկու` այս սրահի սյուները հարդարված են եղել բազմագույն 
որմնանկարներով3, որոնց բեկորները հայտնաբերվել են գետնին, 
տարբեր մակարդակներում ցաքուցրիվ եղած վիճակում: Սրահի 
պատերին որմնանկարների հետքեր չեն պահպանվել, բացառությամբ 
այնտեղ հայտնաբերված զոհասեղանի մոտ գտնվող հյուսիսային 
պատի վրա և մերձակայքում գետնին ընկած կարմիր զարդերիզի 
բեկորից, որոնք ամենայն հավանականությամբ միջնաբերդում 
առաջացած հրդեհի հետևանքով երկրորդ հարկի ծածկի հետ փլվել ու 
թափվել են ներքև4: 

Գետնին թափված մանր բեկորները պատկերել են սկավառակ՝ 
ստորին հատվածում թևավոր աստվածություններով շրջապատված 
կենաց ծառապատկերով: Բ.Պիոտրովսկու հաղորդած տվյալներով՝ 
այս հորինվածքում կրկնված են Հ. Օրբելու՝ Թոփրաք Կալեում 1911-12 
թթ. իրականացրած պեղումներով հայտնաբերված պատկերաձևերը 
(ցլեր, կենաց ծառեր, զարդերիզներ)5: Որմնանկարները մեզ են հասել 
խիստ քայքայված և գուներանգային փոփոխությամբ: Այդուհանդերձ 
հաջողվել է պատառիկներից վերակազմել մի գեղազարդ 
երկրաչափական շրջան՝ կենտրոնում ճառագայթազարդ սկավառակով 
(նկ. 1): Սկավառակի կենտրոնում ամփոփված է վարդյակազարդ 

1 Б.Пиотровский, Кармир-Блур II, Результаты работ археологической экспедиции ин-
ститута истории академии наук АРМ. ССР и Государственного Эрмитажа 1949-1950 гг., 
Ереван, 1952, стр. 16.

2 Б.Пиотровский, Кармир-Блур I, Результаты работ археологической экспедиции ин-
ститута истории академии наук АРМ. ССР и Государственного Эрмитажа 1939-1949 гг., 
Ереван, 1950, стр.59.

3 Б.Пиотровский, Кармир-Блур I, стр.61.

4 Б.Пиотровский, Кармир-Блур II, стр. 41.

5 Б.Пиотровский, Кармир-Блур II, стр. 26.; Материалы по археологии России, №34, 
табл. XVII и XVIII.

շրջանաձև երիզ՝ արտաքուստ զարդարված 16 ճառագայթներով, 
իսկ ներսից սկավառակը եզերված է հերթականությամբ դասա- 
վորված և հակադիր գունավորմամբ ոճավորված արմավատերև 
և նռապտուղ երկրաչափական զարդապատկերներով: Յուրա- 
հատուկ է ուրարտացիների մտածելակերպը պայմանական 
ոճավորումներով նմանատիպ բուսանախշեր ստեղծելու գործում: 
Այսպիսի միանման ու համաչափ պատկերներ հավանաբար 
ստացվել են նախշակաղապարային պատկերազարդման շնորհիվ: 
Որմնանկարների բացակայող հատվածների սկզբնական տեսքի 
վերակազմությանը նպաստում է նաև միևնույն հորինվածքում 
բաղկացուցիչ տարրերի կրկնությունը: 

Շրջանաձև նմանատիպ պատկերի այլ տարբերակներ առկա են 
նաև Էրեբունու (Արին Բերդ) ճարտարապետական կառույցների 
որմնանկարչական հորինվածքներում: Թեև Թեյշեբաինիի այս 
որմնանկարը խիստ վնասված է և գունափոխված, սակայն հիմնվելով 
հետագա տարիներին Էրեբունիում հայտնաբերված նյութերի վրա՝ 
կարելի է եզրակացնել, որ զարդապատկերները կատարված են եղել 
հակադիր գույների հերթականությամբ՝ ներդաշնակ գունապնակ 
հաղորդելով զարդամոտիվին: Սկավառակի կողքին՝ դատելով 
տարածքում հայտնաբերված որմնանկարների բեկորներից, 
պատկերված են եղել ուրարտական արվեստում մեծ տարածում 
գտած մարդկային իրաններով առյուծներ և ցլեր1: Թևավոր 
աստվածությունների պատկերներից պահպանվել են դեմքի, թևերի 
և ուրարտական հանդերձին հատուկ վարդյակազարդ հագուստի 
մնացորդներ2: Սկավառակի շուրջ, ենթադրվում է, ժամանակին եղել են 
նաև անմորուս թևավոր կերպարներ3: Այդ կերպարների և սկավառակի 
չափսերից (66 սմ տրամագիծ) դատելով՝ նրանք պատկերված են 
եղել ծնկած, քանի որ ամբողջական հասակի դեպքում չափային 
անհամապատասխանություն կլիներ4: Թևավոր այդ կերպարները 
հորինվածքի վերին ու ստորին մասում հավանաբար շրջանակված են 
եղել զարդերիզով, որից գտնվել են առանձին բեկորներ: 

Թեպետ հրդեհի հետևանքով այս որմնանկարների գունային 

1 Կ.Հովհաննիսյան, Էրեբունիի որմնանկարները, Երևան, 1973, էջ 31:

2 Б.Пиотровский, Кармир-Блур II, стр. 41.

3 Б.Пиотровский, նշվ. աշխ., էջ 44:

4 Նույն տեղում:

երանգավորումը փոփոխված է, այդուհանդերձ, Վ. Կոնոնովի 
կողմից կատարված հետազոտության շնորհիվ1 հնարավոր է դարձել 
վերակազմել դրանց երբեմնի գունավորումը: Նկարազարդումը 
կատարվել է սպիտակ հիմնապաստառի վրա, որն իրենից 
ներկայացնում է հրակայուն սպիտակ կավ՝ կաոլին2: Եզրագծման 
համար կիրառվել է սև գունաներկ՝ սաժա, որն ինչպես և կաոլինը, չի 
փոփոխվում բարձր ջերմաստիճանում3: Որմնազարդերի նշագրումը 
պատերի վրա նախապես կատարվել է քանոնով և կարկինով4, 
որից հետո գծագրված տարածությունը լցվել է համապատասխան 
գունաներկով՝ ստանալով ուրվագծված ծավալ: Կ. Հովհաննիսյանի 
ուսումնասիրությունների համաձայն՝ ուրարտացիները գեղանկար- 
չության և ճարտարապետության մեջ զարդանախշերի և մարդկային 
կերպարանքների գծագրման համար կիրառել են համամասնական 
կառուցվածքային օրենքներ5: Զարդագոտիներում բազմիցս 
կրկնվող նախշազարդերի պատկերման համար երբեմն կիրառվել 
է նաև նախշակաղապար: Որմնանկարներում օգտագործվել են 
ինչպես բնական, այնպես էլ արհեստական ներկեր: Թեյշեբաինիի 
որմնանկարները կատարվել են սպիտակ հիմնապաստառի վրա սևով 
ուրվագծված կապույտ և կարմիր գույներով: 

Թեյշեբաինիի որմնանկարչական բեկորների կառուցվածքային 
և գեղագիտական առանձնահատկություններից բացի, առանձնակի 
կարևություն ունի նաև այդ պատկերների խորհրդաբանությունը: 
Սկավառակի ուսումնասիրությունը թույլ է տալիս եզրակացնել, որ 
նրանում ամփոփված ճառագայթազարդ շրջանը արևն է՝ բուսական 
աշխարհը խորհրդանշող ծառերի և պտուղների ոճավորված 
պատկերներով շրջապատված: Այս ճառագայթազարդ շրջանն իր 
պատկերագրական ձևով հիշեցնում է մ.թ.ա. 5-րդ հազարամյակում 
գոյություն ունեցած «հալաֆյան» մշակույթի (ամենայն հավա- 
նականությամբ մոգական նշանակության6) բազմագույն կավե մի 
թասի հարդարանքում՝ շրջանի մեջ առնված ծաղկանման պատկերը, 

1 Նույն տեղում:
2 Б.Пиотровский, Кармир-Блур II, стр. 41, 
3 Նույն տեղում:
4 Կ.Հովհաննիսյան, Էրեբունիի որմնանկարները, էջ 11:
5 Կ.Հովհաննիսյան, նշվ.աշխ., էջ 12:
6 Н.Флиттнер, Культура и искусство Двуречья и соседних стран, Ленинград-Москва, 
1978, стр. 49.

կամ, օրինակ՝ մ.թ.ա. 4-րդ հազարամյակով թվագրվող միջագետքյան 
ստեատիտե կնիքում կարիճներով շրջանակված վարդյակապատկերը 
(նկ. 2, 3) և այլն: Թեյշեբաինիի սկավառակաձև որմնազարդի 
պաշտամունքային խորհրդաբանությունը թերևս օգտագործվել է 
որպես ծիսական նշանակության կառույցի հարդարանք, քանզի տվյալ 
սրահը գինու պահեստարան լինելուց բացի՝ կարող էր հանդիսանալ 
նաև ծիսական վայր, որտեղ ամենայն հավանականությամբ կատարվել 
է գինու ծիսական հեղման արարողություն1: Եվ միգուցե պատահական 
չեն այնտեղ հայտնաբերված զոհարանը, ձկնակերպ ու կարիճակերպ  
կավե արձանիկներն ու զոհաբերված կենդանիների մոխրի հետքերը2: 

Հայտնի է, որ Հայկական լեռնաշխարհում, ինչպես և այլ մշա- 
կույթներում, բուսական և ծաղկային մոտիվները կիրառվել են հին 
ժամանակներից ի վեր, որը պայմանավորված է բույսի կարևոր մասերի՝ 
հատիկ ծաղիկ և վարսանդապտղային օրգանների վերարտադրման 
միտումով։ Ա. Մնացականյանն իր «Հայկական զարդարվեստ» 
գրքում Թեյշեբաինիի այս որմնազարդը համարում է շրջագիծ, որի 
կենտրոնում պատկերված է կրկնագիծ հարդարված բուսական հա- 
տիկազարդ3: Շրջանը հաճախ արտահայտում է հատիկի կամ սերմի 
գաղափարը, որը վերածվում է ծաղկի, երբեմն նաև կենաց ծառի: Այդ 
իսկ պատճառով՝ անգամ առանձին պատկերված հատիկները կամ 
սերմերը ևս, հնում կապվելով պտղաբերության գաղափարի հետ, 
խորհրդանշել են բնության ձևավորման գաղափարը4: 

Ճառագայթազարդ շրջանի կամ հատիկանախշի՝ որպես պտղա- 
բերության խորհրդանիշի մեծ տարածվածությունն են վկայում նաև 
ուրարտական արվեստում աստվածությունների խույրերը հարդարող 
գնդերը, որոնք հավանաբար խորհրդանշել են պտղաբերության 
աստվածությունների կապը արևի ու բուսական աշխարհի հետ: 
(Գլուխը պտղաբերության խորհրդանիշներով զարդարելու 
այս հնագույն երևույթը հետագա հայկական ծիսակարգում 
արտահայտվել է օրինակ նորապսակների գլխին նուռ կամ խնձոր 
դնելով5, որի պատկերագրական նախատիպն են հանդիսանում 

1 Գ.Պողոսյան, Թեյշեբաինիի ձկնակերպ կավե արձանիկների կերպարային 
լուծումներն ու ծիսական նշանակությունը, Կանթեղ, 3, Երևան, 2018, էջ 239:
2 Б.Пиотровский, Кармир-Блур II, стр. 23.
3 Ա.Մնացականյան, Հայկական զարդարվեստ. Հիմնական մոտիվների ծագումն ու 
գաղափարական բովանդակությունը, Երևան, 1955, էջ 153:
4 Ա.Մնացականյան, նշվ.աշխ., էջ 82-85:
5 Ա.Մնացականյան, նշվ.աշխ., էջ 120:

Թեյշեբաինիի սկավառակում ոճավորված երկրաչափական պտուղ- 
ների պատկերները՝ միգուցե որպես պտղաբերության1, կյանքի ու 
անմահության2 խորհրդանշաններ): Պտղաբերության խորհրդանիշ 
կարող են լինել ինչպես ծաղիկներն ու պտուղները, այնպես նաև  
դրանց բաղկացուցիչ մասերը՝ տերևները, հատիկները և այլն3: 

Թեյշեբաինիի ճառագայթազարդ շրջանը ոչ միայն վարդյակ, 
այլև արև համարելու գլխավոր դրդապատճառ է հանդիսանում այն 
փաստը, որ հնում ծաղիկը հավատալիքներում և պատկերագրության 
մեջ համարվել է նաև արևի խորհրդանիշ4: Արև-վարդյակների 
ծիսական կարևոր նշանակությունն ու լայն գործածությունը Վանի 
թագավորությունում վկայում են 1949 թվականին դարձյալ նույն 
կարասային սենյակից հայտնաբերված բրոնզե թասերը5, որոնց 
սկավառակաձև մակերեսը ողջ տրամագծով հարդարված է 
դրոշմազարդ արև-ծաղիկ զարդամոտիվով (նկ. 4), կամ, օրինակ՝ 
Կարմիր բլուրից հայտնաբերված ստեատիտե զարդատուփը6 (նկ. 5): 
Արևի ու վարդյակի խորհրդանշական կապը պատկերագրության մեջ 
փաստում են նաև միջագետքյան արևի աստված Շամաշին նվիրված 
կնիքների պատկերագրության մեջ առկա վարդյակները (նկ. 6):

Որմնանկարչական այս բեկորի պատկերագրության և գեղար- 
վեստական հորինվածքի խորհրդաբանության բացահայտման գոր- 
ծում կարևորվում է Վանի թագավորության և նախաուրարտական 
ժամանակաշրջանների նմանատիպ պատկերների համադրական 
վերլուծությունը: Ճառագայթազարդ արևապատկեր են դիտարկվում 
նաև Կարմիր բլուրից գտնված Արգիշտի Ա-ի7 և Թոփրաք Կալեից հայտ- 
նաբերված Ռուսա Գ արքայի8 բրոնզե վահանների պատկե-
րագրական հորինվածքի կենտրոնում ներկայացված արևանման 
դրվագազարդերը (նկ. 7): Վահանների պատկերագրական այս կա- 

1 Տես՝ A. Nozedar, Element Encyclopedia of secret signs and symbols: The ultimate A-Z 
guide from Alchemy to the Zodiac, New York, 2009.
2 C. Fărcaş , V. Cristea , S. Fărcaş , T.Ursu , A. Roman, The Symbolism of garden and orchid 
plants and their representation in paintings, Contribuții Botanice, Cluj-Napoca, 2015, p.189.
3 C. Fărcaş , V. Cristea , S. Fărcaş , T.Ursu , A. Roman, նշվ. աշխ., էջ 191:
4 Ա.Մնացականյան, նշվ.աշխ., էջ 2, C. Fărcaş , V. Cristea , S. Fărcaş , T.Ursu , A. Roman, 
նշվ. աշխ., էջ 197:
5 Б.Пиотровский, Кармир-Блур II, стр. 54.
6 Б.Пиотровский, Искусство Урарту. VIII-VI вв. до н.э, Ленинград, 1962, стр. 103.
7 Б.Пиотровский, Искусство Урарту, стр. 67.
8 G. Azarpay, Urartian art and artifacts. A Chronological study, University of California 
Press, Berkeley and Los Angeles, 1968, Plate 56,58.

ռուցվածքն ունի նաև Քելերմեսի դամբարաններից մեկում հայտ- 
նաբերված սկյութական ոսկյա թասը, որի կենտրոնում՝ վարդյակի 
շուրջ շրջանաձև դասավորված կենդանիների պատկերներն ամենայն 
հավանականությամբ խորհրդանշում են արևի շուրջ դասավորված 
կենդանակերպեր (նկ. 8): 

Վահանի դրվագազարդ մակերեսը, ինչպես և Թեյշեբաինիի 
որմնազարդը, ներկայացնում է շրջան, որի երկրաչափական ձևին 
ենթարկվում է գեղարվեստական հորինվածքի ողջ կառուցվածքը՝ 
առանձին տարրերով հանդերձ: Իհարկե որմնազարդում շրջանը, 
ի տարբերություն վահանի կենդանական պատկերների, ըստ 
վերակազմության բաղկացած է եղել միայն բուսական նախշերից, 
սակայն վերլուծության համար կարևոր է հենց հորինվածքային 
կենտրոնում գտնվող արևանման վարդյակը, որի շրջանի 
տրամագծային երկայնքով հերթականությամբ դասավորված են մյուս 
տարրերը: Որմնաբեկորի պատկերագրական մոտիվի՝ հիմնականում 
ծիսական նշանակության առարկաների և ճարտարապետական 
կառույցների հարդարանքում կիրառությունը փաստվում է 
տաճարներին նվիրաբերված պաշտամունքային վահանների1 
նմանօրինակ պատկերներով: Ճառագայթազարդ շրջանը որպես արև 
Հայկական լեռնաշխարհի մշակույթում հայտնի է դեռևս հնագույն 
ժայռապատկերներից2: Անզեն աչքով անգամ նկատելի է Թեյշեբաինիի 
սկավառակի և ժայռապատկերային հորինվածքների արևի պատ- 
կերման միևնույն սխեման՝ կենտրոնական շրջանի առանցքի շուրջ 
դասավորված ճառագայթներով անիվ կազմող գրաֆիկական 
պատկերմամբ: Շրջանի հետ կապված արևային պատկերացումները 
այնքան խորն են արմատացած եղել Հայկական լեռնաշխարհի 
մարդկանց պատկերացումներում, որ անգամ քրիստոնեության 
տարածումից հետո՝ 5-րդ դարում, պահպանվել են արևի պաշտամունքի 
հետքերը՝ արևն իբրև ճառագայթավոր անիվ3, որն ապահովում է 
կենդանական ու բուսական աշխարհի գոյությունը: Փաստորեն արևի 
պաշտամունքը Հայկական լեռնաշխարհում ձևավորվել է անհիշելի 
ժամանակներում և դարեր շարունակ հարատևել տեղաբնիկ ժողովրդի 

1 Б.Пиотровский, Искусство Урарту, стр. 67.

2 Հ.Մարտիրոսյան, Հ.Իսրայելյան, Գեղամա լեռների ժայռապատկերները, 
«Հայաստանի հնագիտական հուշարձանները», 6, Ժայռապատկերներ, Պրակ, II, 
Երևան, 1971, էջ 13:

3 Եզընկայ վարդապետի Կողբացւոյ, Եղծ աղանդոց, Թիֆլիս, 1914, էջ 142:

հավատալիքներում: Ուրարտական նմանատիպ պատկերագրական 
մոտիվների և արևի կապը բացահայտելու բարդ խնդրում օգնության 
են գալիս նախնադարյան ժամանակներից մեզ հասած նյութական 
մշակույթի մնացորդներն ու հայ ժողովրդական բանահյուսության 
հարուստ տվյալները: Ինչպես ողջ Հին Արևելքում, Հայկական 
լեռնաշխարհում ևս ընդունված է եղել արևը ներկայացնել շրջանի կամ 
ճառագայթավոր անիվի տեսքով1: Թեյշեբաինիի ճառագայթազարդ 
շրջանի կապը արևի պաշտամունքի հետ վկայող ուշագրավ օրինակներ 
են Հայաստանի բրոնզեդարյան հնավայրերից հայտնաբերված 
իրերը, ինչպես, օրինակ՝ Վանաձորում հայտնաբերված մ.թ.ա. 
8-րդ դարի բրոնզե գոտու յոթթևանի աստղաձև պատկերի շուրջ 
դասավորված արևապատկերները2: Արևի ու ծաղկի կապի հնագույն 
կոսմոգոնիական պատկերացումները գոյություն են ունեցել դեռևս 
Հին Եգիպտոսի դիցաբանության մեջ, որի հավաստիքն են որոշ 
հուշարձանների հարդարանքում լոտոսի և արևամանուկի ծնունդը 
խորհրդանշող պատկերները3: Հայաստանի տարբեր շրջաններից 
գտնված վաղ երկաթի դարաշրջանի սև և մոխրագույն խեցեղենի վրա 
պատկերված գնդաձև ճառագայթավոր մարմիններն ըստ երևույթին 
երկնակամարում խորհրդանշել են արևը4: 

Արևն անիվի կամ վարդյակի ձևով պատկերված է նաև Ե. Լալայանի 
կողմից Նոր Բայազետի դամբարաններից մեկում5 հայտնաբերված 
բրոնզե դաշույնի պատյանի վրա: Վարդյակ-շրջանների և արեգակի 
կապը վկայում են նաև Հայկական լեռնաշխարհում հայտնաբերված 
բազմաթիվ այլ բրոնզե առարկաները, որոնց վրա պատկերված 
են սկավառակաձև մարմիններ՝ չորս կողմից շրջապատված 
ճառագայթներով6: Արվեստի տարբեր ճյուղերում արևի գաղափարը 
արտահայտող պատկերաձևերի՝ հնում միանման լինելու վառ 

1 Հ.Իսրայելյան, Պաշտամունքն ու հավատալիքը ուշ բրոնզեդարյան Հայաստանում 
(ըստ հնագիտական նյութերի), Երևան, 1973, էջ 44:

2 А.Мартиросян, Армения в эпоху бронзы и раннего железа, Ереван, 1964, стр. 216, 
рис.85.

3 М.Матье, Мифы древнего Египта, Ленинград, 1940, стр.9-10.

4 Հ.Իսրայելյան, Արևի պաշտամունքի հետքերը բրոնզեդարյան Հայաստանում, 
«Լրաբեր», Հասարակական գիտությունների, հ.4, Երևան, 1967, էջ 78: 

5 Ե.Լալայան, Դամբարանների պեղումները Խորհրդային Հայաստանում, Երևան, 
1930, էջ 162, նկ.119:

6 Բ.Թումանյան, Հ.Մնացականյան, Բրոնզե դարի գոտի-օրացույց, Երևան, 1965, էջ 8-9:

վկայությունն են հետուրարտական շրջանի խեցեղենի1 վրա 
ներկայացած արևի ճառագայթավոր սխեմատիկ պատկերները: Արևի 
վաղ հնադարյան պատկերագրաձևերը ուրարտական արվեստում 
իշխող գաղափարական պատկերացումների ազդեցությամբ 
պահպանել են իրենց սկզբնական ձևը՝ ենթարկվելով տարբեր 
ոճավորումների: Թոփրաք Կալեից հայտնաբերված Ռուսա Գ ար-
քայի արձանագրությամբ բրոնզե մի առարկայի վրա, ծնկած ցլի հա-
րևանությամբ2 (ըստ երևույթին Հ.Օրբելու կողմից Թոփրաք Կալեում 
հայտնաբերված բեկորապատկերի նմանությամբ) կարելի է տեսնել 
դարձյալ արևապատկեր, որը համադրելի է Գեղամա ժայռանկարներում 
հանդիպող արևապատկերների հետ: Շրջանի ու արևի կապը 
փաստվում է նաև Արևմտյան Հայաստանից հայտնաբերված բրոնզյա 
մի ընծայաթիթեղի հորինվածքում՝ զույգ առյուծապատկերների հետ 
համադրված վարդյակների և խաչապատկերի առկայությամբ3, քանզի 
հայտնի է, որ խաչապատկերը հնագույն ժամանակներից պատկերվել է 
որպես արևանշան, իսկ առյուծները համարվում են արև խորհրդանշող 
կենդանիներ4: Թեյշեբաինիի որմնանկարի ճառագայթավոր շրջանը 
արևապատկեր դիտարկելու համար հավաստի կռվան են ծառայում 
նաև Վանի թագավորության տարբեր շրջաններից (Թոփրաք Կալե5, 
Ալթին Թեփե6) հայտնաբերված կավե անոթների և բրոնզյա թասերի 
վրա առկա արևապատկեր ուրարտական հիերոգլիֆային գրերը:

1 Г.Тирацян, О расписной керамике древней Армении (VI в. до н.э. –III в. н.э.), 
«Պատմաբանասիրական հանդես», 1965, հ.3, էջ 277, աղ.II, նկ.4.

2 G.Azarpay, նշվ.աշխ., էջ 68, տախտակ 59. 

3 Ս.Պետրոսյան, Անձավի ուրարտական վահանի առյուծների զույգը, 
«Պատմաբանասիրական հանդես», հ.1, Երևան, 2007, էջ 264, նկ.2:

4 Հ.Իսրայելյան, Պաշտամունքն ու հավատալիքը ուշ բրոնզեդարյան Հայաստանում, էջ 
61: 

5 Б.Пиотровский, История и культура Урарту, Ереван, 1944, стр.285.

6 Л.Барсегян, Об Урартской иероглифической письменности, «Լրաբեր», 
Հասարակական գիտությունների, Երևան, 1967, հ.2, էջ 86, նկ.1.

SUMMARY
Compositional Structure  and  Symbolism of Wall 

Painted Disc of Teyshebaini

Gayane Poghosyan
NAS RA, Institute of Arts 
PHD Student

As a result of the study of wall painted disc of  Teyshebaini in comparison with 
similar ancient iconography,we come to the conclusion, that Teishebaini's wallpainting 
represents a stylized image of the sun, the central location of which subordinates all 
the elements of artistic composition and symbolizes the fertile and creating forces of 
nature in the imagination of the ancient people of the Armenian highland.

Key words: Teyshebaini, wallpainting, disc, sun, image.

РЕЗЮМЕ
Композиционная структура и символика 

дискообразной росписи Тейшебаини
Гаяне Погосян
НАН РА, Институт искусств
аспирант

В результате изучения росписей Тейшебаини, сопоставляя их с похожими 
древними иконографическими образцами, приходим к выводу, что дископодоб-
ное изображение представляет собой стилизованное солнце, которое подчиняет 
себе все элементы художественной композиции. Оно символизирует представ-
ления древних людей Армянского нагорья о плодородии и созидательных си-
лах природы.

Ключевые слова: Тейшебаини, роспись, диск, солнце, изображение.

